
ಶ್ರೀಗುರುಗೀತಾ ಲಘು

.. ಶ್ರೀಗುರುಗೀತಾ ..

.. ಶ್ರೀ ಗುರುಪಾದುಕಾ ಪಂಚಕಂ ..

ಓಂ ನಮೋ ಗುರುಭ್ಯೋ ಗುರುಪಾದುಕಾಭ್ಯೋ ನಮಃ ಪರೇಭ್ಯಃ ಪರಪಾದುಕಾಭ್ಯಃ
.

ಆಚಾರ್ಯ ಸಿದ್ಧೇಶ್ವರ ಪಾದುಕಾಭ್ಯೋ ನಮೋ ನಮಃ ಶ್ರೀ ಗುರುಪಾದುಕಾಭ್ಯಃ ..
ಐಂಕಾರ ಹ್ರೀಂಕಾರ ರಹಸ್ಯ ಯುಕ್ತ
ಶ್ರೀಂಕಾರ ಗೂಢಾರ್ಥಮಹಾವಿಭೂತ್ಯಾ .. 1..
ಓಂಕಾರ ಮರ್ಮ ಪ್ರತಿಪಾದಿನೀಭ್ಯಾಂ
ನಮೋ ನಮಃ ಶ್ರೀ ಗುರುಪಾದುಕಾಭ್ಯಾಂ .. 2..

ಹೋತ್ರಾಗ್ನಿ ಹೌತ್ರಾಗ್ನಿ ಹವಿಷ್ಯಹೋತ್ರ
ಹೋಮಾದಿ ಸರ್ವಾಕೃತಿ ಭಾಸಮಾನಾಂ .

ಯದ್ಬ್ರಹ್ಮ ತದ್ಬೋಧ ವಿತಾರಿಣೀಭ್ಯಾಂ
ನಮೋ ನಮಃ ಶ್ರೀ ಗುರುಪಾದುಕಾಭ್ಯಾಂ .. 3..

ಕಾಮಾದಿ ಸರ್ಪವ್ರಜ ಗಾರುಡಾಭ್ಯಾಂ
ವಿವೇಕ ವೈರಾಗ್ಯ ನಿಧಿ ಪ್ರದಾಭ್ಯಾಂ .

ಬೋಧ ಪ್ರದಾಭ್ಯಾಂ ದೃತಮೋಕ್ಷದಾಭ್ಯಾಂ
ನಮೋ ನಮಃ ಶ್ರೀ ಗುರುಪಾದುಕಾಭ್ಯಾಂ .. 4..

ಅನಂತ ಸಂಸಾರ ಸಮುದ್ರ ತಾರ
ನೌಕಾಯಿತಾಭ್ಯಾಂ ಸ್ಥಿರಭಕ್ತಿದಾಭ್ಯಾಂ .

ಜಾಡ್ಯಾಬ್ಧಿ ಸಂಶೋಷಣ ವಾಡವಾಭ್ಯಾಂ
ನಮೋ ನಮಃ ಶ್ರೀ ಗುರುಪಾದುಕಾಭ್ಯಾಂ .. 5..

..ಓಂ ಶಾಂತಿಃ ಶಾಂತಿಃ ಶಾಂತಿಃ ..

..ಅಥ ಶ್ರೀ ಗುರುಗೀತಾ ಪ್ರಾರಂಭಃ ..
ಶ್ರೀಗಣೇಶಾಯ ನಮಃ . ಶ್ರೀಸರಸ್ವತ್ಯೈ ನಮಃ . ಶ್ರೀಗುರುಭ್ಯೋ ನಮಃ .

..ಓಂ ..

ಅಸ್ಯ ಶ್ರೀ ಗುರುಗೀತಾ ಸ್ತೋತ್ರಮಂತ್ರಸ್ಯ .
ಭಗವಾನ್ ಸದಾಶಿವ ಋಷಿಃ .
ನಾನಾವಿಧಾನಿ ಛಂದಾಂಸಿ .

ಶ್ರೀ ಗುರುಪರಮಾತ್ಮಾ ದೇವತಾ .

ಹಂ ಬೀಜಂ .ಸಃ ಶಕ್ತಿಃ . ಕ್ರೋಂ ಕೀಲಕಂ .

ಶ್ರೀ ಗುರುಪ್ರಸಾದಸಿದ್ಧ್ಯರ್ಥೇ ಜಪೇ ವಿನಿಯೋಗಃ ..

..ಅಥ ಧ್ಯಾನಂ ..

ಹಂಸಾಭ್ಯಾಂ ಪರಿವೃತ್ತಪತ್ರಕಮಲೈರ್ದಿವ್ಯೈರ್ಜಗತ್ಕಾರಣೈರ್ -

ವಿಶ್ವೋತ್ಕೀರ್ಣಮನೇಕದೇಹನಿಲಯೈಃ ಸ್ವಚ್ಛಂದಮಾತ್ಮೇಚ್ಛಯಾ .

ತದ್ದ್ಯೋತಂ ಪದಶಾಂಭವಂ ತು ಚರಣಂ ದೀಪಾಂಕುರಗ್ರಾಹಿಣಂ
ಪ್ರತ್ಯಕ್ಷಾಕ್ಷರವಿಗ್ರಹಂ ಗುರುಪದಂ ಧ್ಯಾಯೇದ್ವಿಭುಂ ಶಾಶ್ವತಂ ..

ಮಮಚತುರ್ವಿಧಪುರುಷಾರ್ಥಸಿದ್ಧ್ಯರ್ಥೇ ಜಪೇ ವಿನಿಯೋಗಃ .

..ಅಥ ಶ್ರೀಗುರುಗೀತಾ ..

ಸೂತ ಉವಾಚ -

ಕೈಲಾಸ ಶಿಖರೇ ರಮ್ಯೇ ಭಕ್ತಿಸಂಧಾನನಾಯಕಂ .

ಪ್ರಣಮ್ಯ ಪಾರ್ವತೀ ಭಕ್ತ್ಯಾ ಶಂಕರಂ ಪರ್ಯಪೃಚ್ಛತ .. 1..

ಶ್ರೀ ದೇವ್ಯುವಾಚ -

ಓಂ ನಮೋ ದೇವದೇವೇಶ ಪರಾತ್ಪರಜಗದ್ಗುರೋ .

ಸದಾಶಿವ ಮಹಾದೇವ ಗುರುದೀಕ್ಷಾಂ ಪ್ರದೇಹಿ ಮೇ .. 2..

ಕೇನ ಮಾರ್ಗೇಣ ಭೋ ಸ್ವಾಮಿನ್ ದೇಹಿ ಬ್ರಹ್ಮಮಯೋ ಭವೇತ್ .

ತ್ವಂ ಕೃಪಾಂ ಕುರು ಮೇ ಸ್ವಾಮಿನ್ ನಮಾಮಿ ಚರಣೌ ತವ .. 3..

ಈಶ್ವರ ಉವಾಚ -

ಮಮರೂಪಾಸಿ ದೇವಿ ತ್ವಂ ತ್ವತ್ಪ್ರೀತ್ಯರ್ಥಂ ವದಾಮ್ಯಹಂ .

ಲೋಕೋಪಕಾರಕಃ ಪ್ರಶ್ನೋ ನ ಕೇನಾಪಿ ಕೃತಃ ಪುರಾ .. 4..

ದುರ್ಲಭಂ ತ್ರಿಷು ಲೋಕೇಷು ತಚ್ಛೃಣುಷ್ವ ವದಾಮ್ಯಹಂ .

ಗುರುಂ ವಿನಾ ಬ್ರಹ್ಮ ನಾನ್ಯತ್ಸತ್ಯಂ ಸತ್ಯಂ ವರಾನನೇ .. 5..

ವೇದಶಾಸ್ತ್ರಪುರಾಣಾನಿ ಇತಿಹಾಸಾದಿಕಾನಿ ಚ .

ಮಂತ್ರಯಂತ್ರಾದಿವಿದ್ಯಾಶ್ಚ ಸ್ಮೃತಿರುಚ್ಚಾಟನಾದಿಕಂ .. 6..

ಶೈವಶಾಕ್ತಾಗಮಾದೀನಿ ಅನ್ಯಾನಿ ವಿವಿಧಾನಿ ಚ .

ಅಪಭ್ರಂಶಕರಾಣೀಹ ಜೀವಾನಾಂ ಭ್ರಾಂತಚೇತಸಾಂ .. 7..

ಯಜ್ಞೋ ವ್ರತಂ ತಪೋ ದಾನಂ ಜಪಸ್ತೀರ್ಥಂ ತಥೈವ ಚ .

ಗುರುತತ್ತ್ವಮವಿಜ್ಞಾಯಮೂಢಾಸ್ತೇ ಚರತೇ ಜನಾಃ .. 8..
ಗುರುರ್ಬುದ್ಧ್ಯಾತ್ಮನೋ ನಾನ್ಯತ್ ಸತ್ಯಂ ಸತ್ಯಂ ನ ಸಂಶಯಃ .
ತಲ್ಲಾಭಾರ್ಥಂ ಪ್ರಯತ್ನಸ್ತು ಕರ್ತವ್ಯೋ ಹಿ ಮನೀಷಿಭಿಃ .. 9..
ಗೂಢ ವಿದ್ಯಾ ಜಗನ್ಮಾಯಾ ದೇಹೇ ಚಾಜ್ಞಾನಸಂಭವಾ .

ಉದಯೋಯತ್ಪ್ರಕಾಶೇನ ಗುರುಶಬ್ದೇನ ಕಥ್ಯತೇ .. 10..

ಸರ್ವಪಾಪವಿಶುದ್ಧಾತ್ಮಾ ಶ್ರೀಗುರೋಃ ಪಾದಸೇವನಾತ್ .

ದೇಹೀ ಬ್ರಹ್ಮ ಭವೇದ್ಯಸ್ಮಾತ್ತ್ವತ್ಕೃಪಾರ್ಥಂ ವದಾಮಿ ತೇ .. 11..

ಗುರುಪಾದಾಂಬುಜಂ ಸ್ಮೃತ್ವಾ ಜಲಂ ಶಿರಸಿ ಧಾರಯೇತ್ .

ಸರ್ವತೀರ್ಥಾವಗಾಹಸ್ಯ ಸಂಪ್ರಾಪ್ನೋತಿ ಫಲಂ ನರಃ .. 12..
ಶೋಷಣಂ ಪಾಪಪಂಕಸ್ಯ ದೀಪನಂ ಜ್ಞಾನತೇಜಸಾಂ .

ಗುರುಪಾದೋದಕಂ ಸಮ್ಯಕ್ ಸಂಸಾರಾರ್ಣವತಾರಕಂ .. 13..

ಅಜ್ಞಾನಮೂಲಹರಣಂ ಜನ್ಮ ಕರ್ಮ ನಿವಾರಣಂ .

ಜ್ಞಾನವೈರಾಗ್ಯಸಿದ್ಧ್ಯರ್ಥಂ ಗುರುಪಾದೋದಕಂ ಪಿಬೇತ್ .. 14..

ಗುರೋಃ ಪಾದೋದಕಂ ಪೀತ್ವಾ ಗುರೋರುಚ್ಛಿಷ್ಟಭೋಜನಂ .

ಗುರುಮೂರ್ತೇಃ ಸದಾ ಧ್ಯಾನಂ ಗುರುಮಂತ್ರಂ ಸದಾ ಜಪೇತ್ .. 15..

ಕಾಶೀ ಕ್ಷೇತ್ರಂ ತನ್ನಿವಾಸೋ ಜಾಹ್ನವೀ ಚರಣೋದಕಂ .

ಗುರುರ್ವಿಶ್ವೇಶ್ವರಃ ಸಾಕ್ಷಾತ್ ತಾರಕಂ ಬ್ರಹ್ಮ ನಿಶ್ಚಿತಂ .. 16..

ಗುರೋಃ ಪಾದೋದಕಂ ಯತ್ತು ಗಯಾಽಸೌ ಸೋಽಕ್ಷಯೋ ವಟಃ .
ತೀರ್ಥರಾಜಃ ಪ್ರಯಾಗಶ್ಚ ಗುರುಮೂರ್ತ್ಯೈ ನಮೋ ನಮಃ .. 17..
ಗುರುಮೂರ್ತಿಂ ಸ್ಮರೇನ್ನಿತ್ಯಂ ಗುರುನಾಮ ಸದಾ ಜಪೇತ್ .

ಗುರೋರಾಜ್ಞಾಂ ಪ್ರಕುರ್ವೀತ ಗುರೋರನ್ಯನ್ನ ಭಾವಯೇತ್ .. 18..

ಗುರುವಕ್ತ್ರಸ್ಥಿತಂ ಬ್ರಹ್ಮ ಪ್ರಾಪ್ಯತೇ ತತ್ಪ್ರಸಾದತಃ .
ಗುರೋರ್ಧ್ಯಾನಂ ಸದಾ ಕುರ್ಯಾತ್ಕುಲಸ್ತ್ರೀ ಸ್ವಪತೇರ್ಯಥಾ .. 19..

ಸ್ವಾಶ್ರಮಂ ಚ ಸ್ವಜಾತಿಂ ಚ ಸ್ವಕೀರ್ತಿಪುಷ್ಟಿವರ್ಧನಂ .

ಏತತ್ಸರ್ವಂ ಪರಿತ್ಯಜ್ಯ ಗುರೋರನ್ಯನ್ನ ಭಾವಯೇತ್ .. 20..

ಅನನ್ಯಾಶ್ಚಿಂತಯಂತೋ ಮಾಂ ಸುಲಭಂ ಪರಮಂ ಪದಂ .

ತಸ್ಮಾತ್ ಸರ್ವಪ್ರಯತ್ನೇನ ಗುರೋರಾರಾಧನಂ ಕುರು .. 21..

ತ್ರೈಲೋಕ್ಯೇ ಸ್ಫುಟವಕ್ತಾರೋ ದೇವಾದ್ಯಸುರಪನ್ನಗಾಃ .

ಗುರುವಕ್ತ್ರಸ್ಥಿತಾ ವಿದ್ಯಾ ಗುರುಭಕ್ತ್ಯಾ ತು ಲಭ್ಯತೇ .. 22..

ಗುಕಾರಸ್ತ್ವಂಧಕಾರಶ್ಚ ರುಕಾರಸ್ತೇಜ ಉಚ್ಯತೇ .

ಅಜ್ಞಾನಗ್ರಾಸಕಂ ಬ್ರಹ್ಮ ಗುರುರೇವ ನ ಸಂಶಯಃ .. 23..
ಗುಕಾರಃ ಪ್ರಥಮೋ ವರ್ಣೋ ಮಾಯಾದಿಗುಣಭಾಸಕಃ .
ರುಕಾರೋ ದ್ವಿತೀಯೋ ಬ್ರಹ್ಮ ಮಾಯಾ ಭ್ರಾಂತಿ ವಿನಾಶನಂ .. 24..

ಏವಂ ಗುರುಪದಂ ಶ್ರೇಷ್ಠಂ ದೇವಾನಾಮಪಿ ದುರ್ಲಭಂ .

ಹಾಹಾ ಹೂಹೂ ಗಣೈಶ್ಚೈವ ಗಂಧರ್ವೈಶ್ಚ ಪ್ರಪೂಜ್ಯತೇ .. 25..

ಧ್ರುವಂ ತೇಷಾಂ ಚ ಸರ್ವೇಷಾಂ ನಾಸ್ತಿ ತತ್ತ್ವಂ ಗುರೋಃ ಪರಂ .

ಆಸನಂ ಶಯನಂ ವಸ್ತ್ರಂ ಭೂಷಣಂ ವಾಹನಾದಿಕಂ .. 26..

ಸಾಧಕೇನ ಪ್ರದಾತವ್ಯಂ ಗುರುಸಂತೋಷಕಾರಕಂ .

ಗುರೋರಾರಾಧನಂ ಕಾರ್ಯಂ ಸ್ವಜೀವಿತ್ವಂ ನಿವೇದಯೇತ್ .. 27..

ಕರ್ಮಣಾ ಮನಸಾ ವಾಚಾ ನಿತ್ಯಮಾರಾಧಯೇದ್ಗುರುಂ .

ದೀರ್ಘದಂಡಂ ನಮಸ್ಕೃತ್ಯ ನಿರ್ಲಜ್ಜೋ ಗುರುಸನ್ನಿಧೌ .. 28..

ಶರೀರಮಿಂದ್ರಿಯಂ ಪ್ರಾಣಾಂ ಸದ್ಗುರುಭ್ಯೋ ನಿವೇದಯೇತ್ .

ಆತ್ಮದಾರಾದಿಕಂ ಸರ್ವಂ ಸದ್ಗುರುಭ್ಯೋ ನಿವೇದಯೇತ್ .. 29..

ಕೃಮಿಕೀಟಭಸ್ಮವಿಷ್ಠಾ ದುರ್ಗಂಧಿಮಲಮೂತ್ರಕಂ .

ಶ್ಲೇಷ್ಮರಕ್ತಂ ತ್ವಚಾ ಮಾಂಸಂ ವಂಚಯೇನ್ನ ವರಾನನೇ .. 30..

ಸಂಸಾರವೃಕ್ಷಮಾರೂಢಾಃ ಪತಂತೋ ನರಕಾರ್ಣವೇ .

ಯೇನ ಚೈವೋದ್ಧೃತಾಃ ಸರ್ವೇ ತಸ್ಮೈ ಶ್ರೀಗುರವೇ ನಮಃ .. 31..
ಗುರುರ್ಬ್ರಹ್ಮಾ ಗುರುರ್ವಿಷ್ಣುರ್ಗುರುರ್ದೇವೋ ಮಹೇಶ್ವರಃ .
ಗುರುರೇವ ಪರಬ್ರಹ್ಮ ತಸ್ಮೈ ಶ್ರೀಗುರವೇ ನಮಃ .. 32..
ಹೇತವೇ ಜಗತಾಮೇವ ಸಂಸಾರಾರ್ಣವಸೇತವೇ .

ಪ್ರಭವೇ ಸರ್ವವಿದ್ಯಾನಾಂ ಶಂಭವೇ ಗುರವೇ ನಮಃ .. 33..
ಅಜ್ಞಾನತಿಮಿರಾಂಧಸ್ಯ ಜ್ಞಾನಾಂಜನಶಲಾಕಯಾ .

ಚಕ್ಷುರುನ್ಮೀಲಿತಂಯೇನ ತಸ್ಮೈ ಶ್ರೀಗುರವೇ ನಮಃ .. 34..
ತ್ವಂ ಪಿತಾ ತ್ವಂ ಚ ಮೇ ಮಾತಾ ತ್ವಂ ಬಂಧುಸ್ತ್ವಂ ಚ ದೇವತಾ .

ಸಂಸಾರಪ್ರತಿಬೋಧಾರ್ಥಂ ತಸ್ಮೈ ಶ್ರೀಗುರವೇ ನಮಃ .. 35..
ಯತ್ಸತ್ಯೇನ ಜಗತ್ಸತ್ಯಂ ಯತ್ಪ್ರಕಾಶೇನ ಭಾತಿ ತತ್ .

ಯದಾನಂದೇನ ನಂದಂತಿ ತಸ್ಮೈ ಶ್ರೀಗುರವೇ ನಮಃ .. 36..

